
ბოლომდე ბრძოლის ნაყოფი 

 

თბილისი. “ლოკომოტივის” სტადიონი. 10 სექტემბერი. 
“დინამო” (თბილისი) - “შახტიორი” (დონეცკი) - 3:0 (1:0). 

“დინამო”: სტეფანია, ძოძუაშვილი, ჭელიძე, ხურცილავა, ხინჩაგაშვილი, 

პეტრიაშვილი, მჭედლიშვილი, მაჩაიძე, ყიფიანი, გუცაევი, ფ. რეხვიაშვილი. 

“შახტიორი”: დეგტიაროვი, დენისენკო, კლიუჩიკი, გუბინი, ბელოუსოვი, 

ბილდიუკი, ვასინი, კონკოვი, ბორისენკო (პროკოპენკო), იარემჩენკო, ზახაროვი. 
მსაჯი: ტ. ბახრამოვი (ბაქო). 

დუბლიორები - 1:4 

 

დონეცკის “შახტიორი” კარგი რეპუტაციით ესტუმრა თბილისს. გამარჯვება 

მოსკოვის “ტორპედოსთან” (1:0), ცხკას-თან (2:1), ფრე - ვოროშილოვგრადის 

“ზარიასთან” (0:0) სტუმრად, უკვე ბევრ რამეს ნიშნავდა. მით უფრო, რომ თბილისის 

“დინამო” შესუსტებული შემადგენლობით უნდა წარმდგარიყო გულშემატკივართა 

წინაშე. გავაშელი და გ. ნოდია ისე მძიმედ დაშავდნენ ლენინგრადში, რომ კარგა ხანს 

ვერ ჩადგებიან მწყობრში. 

ასე იყო თუ ისე, დინამოელებს უკან დასახევი გზა მოჭრილი ჰქონდათ და 
ენერგიის უკიდურესი დაძაბვით უნდა ეთამაშათ. მატჩი დაიწყო თუ არა, როგორც 

ყოველთვის ხდება, “დინამომ” მაშინვე ხელთ იგდო ორთაბრძოლის ყველა სადავე და 

მისი მეტოქე იძულებული გახდა უმეტესად დაცვაზე ეფიქრა. მხოლოდ ვასინი და 

ზახაროვი, ასე თუ ისე, ქმნიდნენ თბილისელთა კარის აღების საშიშროებას. მარჯვენა 
ფრთაზე ენერგიულად მოქმედებდა ახალგაზრდა გუცაევი, რომლის იერიშების 

უვნებელსაყოფად ყოველ ღონეს ხმარობდა ბელოუსოვი. მართალია, თამაშის 

პირველი ნახევარი ჩვენების ტერიტორიული უპირატესობით მიმდინარეობდა. იყო 

ანგარიშის გახსნის რამდენიმე შესაძლებლობა (პეტრიაშვილი, ყიფიანი), მაგრამ ამ 

ვითარებაში აშკარად შეიმჩნეოდა, რომ დინამოელთა ნახევარდაცვა არ იყო მისთვის 

ჩვეულ ხიმაღლეზე. ამ რგოლის მოთამაშეები ბევრს სცოდავდნენ. ამიტომ იყო, 

დონეცკელი ფეხბურთელები თავისუფლად ფლობდნენ მინდვრის ცენტრალურ 

ნაწილს და აქედან ხშირად უტევდნენ. 

თბილისელთა ტერიტორიულმა, ტექნიკურმა და ტაქტიკურმა უპირატესობამ 

ბოლოს და ბოლოს შედეგი გამოიღო. მარცხენა ფრთიდან “შახტიორის” საჯარიმო 
მოედნისკენ გაიჭრა პეტრიაშვილი. მან დროზე შენიშნა კარგ მდგომარეობაში მყოფი 

რეხვიაშვილი, ბურთი მას გადააწოდა და ამ უკანასკნელმა მაშინ დაარტყა, როცა 

დეგტიაროვი მის შესახვედრად კარიდან გამოვიდა. 1:0. 

შესვენების შემდეგ მეტოქეებმა თითქოს როლები შეცვალეს. განახლდა თუ არა 

მატჩი, სტუმრებმა ისეთი მძაფრი იერიშები წამოიწყეს, რომ “დინამოს” დაცვა რის 
ვიავაგლახით უმკლავდებოდა ზახაროვს, ვასინს, ბორისენკოს, რომლებიც 

თავისუფლად დანავარდობდნენ ჩვენი გუნდის საჯარიმო მოედანზე. ბორისენკოს 

ორჯერ ჰქონდა ანგარიშის გათანაბრების საშუალება. ერთხელ იგი შეცდა, მეორედ კი 

სტეფანიამ იმარჯვა. იგრძნეს რა, რომ თბილისელთა ნახევარდაცვა დაკისრებულ 

ამოცანას ვერ ასრულებდა და მთელი სიმძიმე დაცვას დააწვა თავზე, “შახტიორის” 

ფეხბურთელები იერიშებს არ ანელებდნენ და ამიტომ იყო, რომ ბევრ შემთხვევაში 

ბეწვზე ეკიდა “დინამოს” კარის უსაფრთხოება. ასეთ ვითარებაში გადიოდა დრო, 

ბევრმა მაყურებელმა დატოვა სტადიონი და მწარედ მოტყუვდა. სწორედ მატჩის 

მიწურულს მოხდა ის, რასაც არავინ ელოდა: 85-ე წუთზე რეხვიაშვილმა ძნელი 



მდგომარეობიდან ძლიერად დაარტყა კარისკენ, ბურთი მოხვდა ძელს, დაეშვა ხაზს 

იქით და შემდეგ მოედანს დაუბრუნდა. აქ მას დახვდა გუცაევი და ამ უკანასკნელის 

დარტყმა უნაკლო აღმოჩნდა. ყველას ეგონა, რომ მსაჯი ტ. ბახრამოვი გუცაევის 
დარტყმამდე ჩათვლიდა კარს აღებულად, მაგრამ რატომღაც ასე არ მოხდა. 

გატანილმა მეორე გოლმა დინამოელებს თითქოს ახალი ძალები შთაბერა და ისინი 

კვლავ გამუდმებით უტევდნენ მეტოქის კარს. მატჩის ბოლო წუთზე მარცხენა ფრთაზე 

კარგად ითამაშა ყიფიანმა, ბურთი კარის გასწვრივ ჩააწოდა პარტნიორებს, მაგრამ ამ 

უკანასკნელთ გუბიჩმა დაასწრო და იგი საკუთარ კარში გაგზავნა - 3:0. 
ჩვენი წერილის მიზანს არ წარმოადგენს თბილისის “დინამოს” თამაშის 

დეტალური განხილვა. ის კი უნდა აღინიშნოს, რომ გუნდმა ითამაშა მთელი 

მონდომებით, მაღალტექნიკურად, რასაც მათს მეტოქეებზე ვერ ვიტყვით. ისინი ხშირად 

იყენებდნენ აკრძალულ ძალისმიერ ილეთებს, რის გამოც მსაჯს გამუდმებით უხდებოდა 

საქმეში ჩარევა. 

ამ ბოლო ხანებში შეიმჩნევა ერთი უსიამოვნო ამბავი: გათამაშების მონაწილე 

ზოგიერთი გუნდი უხეში თამაშით ცდილობს ფონს გასვლას. მსგავსი რამ მოხდა 

გუშინდელ მატჩში, ასე იყო ლენინგრადშიც, რისთვისაც არა მარტო ცენტრალურმა 

პრესამ, ლენინის ქალაქის გაზეთებმაც აუგად მოიხსენიეს “ზენიტი”, რომელმაც უხეში 

თამაშით ცუდი მასპინძლობა გაუწია თბილისის “დინამოს”. თუ საგანგებო ზომები არ 
იქნა მიღებული, სეზონის ბოლომდე ბევრი წამყვანი ფეხბურთელი, მათ შორის სსრ 

კავშირის ნაკრების წევრი, კარგა ხნით დატოვებს სარბიელს. 

 

ზ. ჯანდიერი. 
“ლელო”, 12 სექტემბერი, 1971 წ. 

 


